
Ágrip 

Í Flekkudalsá veiddust 132 laxar og 13 urriðar sumarið 2012.  Laxveiði var slök í ánni árin 

2011 og 2012 eftir góða veiði undanfarinna ára.  Hlutdeild smálaxa (eins árs laxa úr sjó) var 

91,7% af heildarveiði.  Laxinn var smár sumarið 2012, en meðalþyngd smálaxa var 1,99 kg.  

Hreistursýni voru rannsökuð af rúmlega 50% laxveiðinnar.  Allir laxarnir voru af 

náttúrulegum uppruna og voru að ganga í fyrsta sinn til hrygningar.  Meðalaldur gönguseiða 

var 3,5 ár.  Laxarnir voru af klakárgöngum 2006 - 2009, en klakárgangar 2007 og 2008 báru 

uppi veiðina með 93,2% hlutdeild.  Klakárgangar áranna 1985 - 2007 skila að meðaltali 181 

laxi í laxveiði, en heimtur eru breytilegar allt frá 90 löxum (árgangur 1990) til 353 laxa 

(árgangur 2004).  Seiðavísitala laxaseiða reyndist með því mesta sem mælst hefur á 

vatnasvæðinu og nýliðun var sú mesta frá upphafi mælinga. 

Inngangur 

Í þessari skýrslu er greint frá vöktunarrannsóknum laxfiska á vatnasvæði Flekkudalsár á 

Fellsströnd sem hófust árið 1986.  Fyrstu árin fólust í frumathugunum á nýtingu búsvæða 

árinnar til seiðaframleiðslu, útbreiðslu tegunda innan árinnar og mati á seiðaþéttleika í ánni.  

Hafa þessar athuganir verið samfelldar frá 1986, utan ársins 2005, er þær féllu niður.  Frá 

árinu 1989 hefur hreistursýnum verið safnað á hverju ári, utan ársins 2009.  Síðar hafa bæst 

við þættir þar sem fylgst er með laxveiðinni og samsetningu hennar og m.a. hefur hrygning 

laxa inn á búsvæði árinnar verið áætluð.  Haustið 2012 voru síðan gæði búsvæða árinnar til 

fiskframleiðslu metin í tengslum við arðskrárgerð á vatnasvæðinu (Sigurður Már Einarsson og 

Ásta Kristín Guðmundsdóttir 2013).  Langar gagnaraðir hafa þannig safnast um fiskistofna 

árinnar sem hafa ómetanlegt gildi vegna ákvarðana um veiðistjórnun og veiðinýtingu á 

vatnasvæðinu.  Upplýsingar um rannsóknirnar hafa reglubundið verið teknar saman í 

skýrslum (Sigurður Már Einarsson og Friðþjófur Árnason 2001, Sigurður Már Einarsson og 

Björn Theódórsson 2002 og 2003, Sigurður Már Einarsson  og Guðni Guðbergsson 2005, 

Sigurður Már Einarsson, Friðþjófur Árnason og Ingi Rúnar Jónsson 2008, Sigurður Már 

Einarsson og Halla Kjartansdóttir 2009, Sigurður Már Einarsson 2010, Sigurður Már 

Einarsson og Ásta Kristín Guðmundsdóttir 2011 og Ásta Kristín Guðmundsdóttir og Sigurður 

Már Einarsson 2012a,).   

Aðferðir 

Upplýsingar um stangveiðina voru unnar úr skráningum úr veiðibók, þar sem fram koma 

upplýsingar um veiðidag, tegund, kyn, lengd, þyngd og gerð agns og hvort fiski hefur verið 

sleppt.  Töluleg samantekt um veiðina 2012 var unnin í veiðigagnagrunni Veiðimálastofnunar.  

Laxveiðinni var skipt í eins árs lax úr sjó (smálax) og tveggja ára lax úr sjó (stórlax) og var 

skiptingin miðuð við 3,5 kg hjá hrygnum, en 4,0 kg hjá hængum (Guðni Guðbergsson 2012).  

     Hreistursýnum var safnað af fiskum stangveiddum í Flekkudalsá en með rannsóknum á 

laxahreistri er unnt að meta aldursskiptingu laxa í ferskvatni og sjó og meta þannig hvaða 

árgangar skila sér í ána hverju sinni og tengja við seiðavísitölur.  Hreistursýni er tekið með því 

að skafa hreisturplötur af hlið laxins aftan bakugga en ofan hliðarrákar, en á þeim stað byrjar 

hreistrið fyrst að myndast (Anon 1984).  Hreisturplötur eru settar í sýnapoka, en á pokana eru 

skráðar upplýsingar um tegund, lengd, þyngd og kyn fiska, veiðidag og veiðistað í ánni.  Við 

úrvinnslu er tekin afsteypa af hreistrunum á plastræmur.  Hreistrið er síðan skoðað í víðsjá og 

rafræn mynd tekin af einni hreisturflögu.  Hreisturmyndir eru þar næst skoðaðar og mældar í 

forritinu Fishalysis, þar sem aldur í ferskvatni og sjó er merktur inn á hreistursmynd.  Forritið 

gefur möguleika á að bakreikna lengd laxa á fyrri aldursstigum, t.d. stærð seiða við 

sjávargöngu og ársvöxt í sjávardvölinni.   

     Mælingar á seiðabúskap fóru fram 5. september 2012.  Veitt var á fimm stöðum í 

Flekkudalsá og tveimur í Tunguá (1. mynd).  Jafnan er veitt á sömu stöðum á hverju hausti til 

að minnka breytileika í umhverfisþáttum þegar gögnum er safnað.  Aðferðum við sýnasöfnun 

á seiðum og úrvinnslu hefur áður verið lýst (Sigurður Már Einarsson og Halla Kjartansdóttir 

2009). 

 

Niðurstöður 

Laxveiðin  

Á vatnasvæði Flekkudalsár veiddust alls 132 laxar árið 2012 og einnig voru 13 urriðar færðir 

til bókar (tafla 1).  Alls var 6 löxum sleppt í veiðinni eða 4,5% af laxveiðinni (tafla 1).  

Smálax var ríkjandi í veiðinni á vatnasvæði Flekkudalsár en alls veiddust 121 smálaxar eða 

91,7% af heildarveiði.  Auk þess veiddust 11 stórlaxar eða 8,3% af veiðinni (tafla 2).  Hængar 

voru í meirihluta bæði smálaxa og stórlaxa (tafla 2).  Eins árs lax úr sjó var almennt smár 

sumarið 2012, að meðaltali 1,99 kg en stórlaxinn 5,1 kg (tafla 2).   

     Laxveiðin dreifðist víða um veiðisvæðið og lax veiddist á 26 veiðistöðum (2. mynd).  

Mesta veiðin var skráð á veiðistöðum nr 110 og 312 en algengast var að 1 - 3 laxar veiddust á 

flestum veiðistöðum. 

     Í Flekkudalsá er veitt frá 1. júlí til 10. september á þrjár stangir og stangardagar eru því alls 

210.  Veiðin byrjaði vel í á vatnasvæðinu og í júlí skilaði vikuveiðin 10 - 20 löxum.  Fyrri 

hluta ágústmánaðar tók alveg fyrir veiðina (3. mynd) og veiðin varð slök er upp var staðið í 

lok veiðitíma. 

     Laxveiði á vatnasvæði Flekkudalsár hefur dregist mikið saman árin 2011 og 2012 eftir 

góða og jafna veiði tímabilið 2002 - 2010 (4. mynd).  Veiði hefur þó áður verið af áþekkri 

stærðargráðu t.d á níunda áratugnum og árin 1994 - 1995 og aftur um síðustu aldamót (4. 

mynd).  Flekkudalsá er eindregin smálaxaá enda lítið um stórlax á vatnasvæðinu.  Hlutdeild 

stórlaxa var þó mun meiri fyrr á árum, en hefur lækkað mjög eins og í flestum íslenskum ám 

og hlutdeild stórlaxa af hverjum árgangi sjógönguseiða yfirleitt innan við 10% hin síðari ár (5. 

mynd).  

Hreisturrannsóknir 

Hreistursýni bárust af 58 löxum árið 2012 eða af rúmlega 50% laxveiðinnar.  Allir laxarnir 

voru að ganga í fyrsta sinn til hrygningar og var árslax úr sjó ríkjandi með 93,1% sýnanna 

(tafla 3).  Allir laxarnir voru af náttúrulegum uppruna og spannaði fersakvatnsaldurinn 2 – 5 

ár.  Algengast var að laxarnir væru 3 – 4 ár í ánni fyrir sjógöngu og voru þessir tveir 

aldurshópar með um 95% hlutdeild í sýnunum.  Meðaltals dvöl laxa í ferskvatni var þannig 

3,5 ár.  Laxar sem skiluðu sér í Flekkudalsá voru af klakárgöngum 2006 - 2009 og var 

uppistaðan í laxagöngunni árgangar  frá 2007 og 2008 (tafla 4) en hlutdeild þessara árganga 

var alls 93,2%.  Könnuð var hlutdeild einstakra klakárganga í laxveiðinni í Flekkudalsá fyrir 

árin 1985 – 1987.  Á þessu tímabili reyndist hver klakárgangur skila að meðaltali 181 laxi í 

veiði.  Mikill breytileiki kemur fram á stærð einstakra árganga eða allt frá 90 löxum hjá 

klakárgangi 1990 en mesta endurheimtan varð hjá klakárgangi frá 2004 sem skilaði alls 353 

löxum inn í veiðina (6. mynd).  Klakárgangar árana 1998 - 2005 skilurðu allir meðalveiði og 

þar yfir, en árgangar 2006 – 2007 eru undir meðalveiði. 

Seiðabúskapur 

Laxaseiði voru ríkjandi í rafveiðum haustið 2012 og reyndust 98,5% af fjölda veiddra seiða á 

vatnasvæðinu, en auk þess veiddust nokkur urriðaseiði, en ekki varð vart við aðrar tegundir 

ferskvatnsfiska (tafla 5).  Laxaseiðin voru af fjórum aldurshópum frá 0+ til 3+ og reyndist 

seiðamagn í heild með því mesta sem veiðst hefur í sambærilegum athugunum sem staðið 

hafa yfir allt frá árinu 1986.  Magn vorgamalla seiða var það mesta sem nokkru sinni hefur 

mælst og vísitala eldri aldurshópa var tvöfalt til þrefalt yfir langtíma meðaltali (tafla 6).  

Vöxtur laxaseiða reyndist svipaður eða ívið lakari árið 2012 en árið 2011 (8. mynd).  

Langtímagögn um þróun vaxtar frá 1986 – 2012 sýna að vöxtur var mun lakari í byrjun 

tímabilsins en jókst verulega á tíunda áratugnum.  Aðeins hefur dregið úr seiðavexti 

undanfarin ár (8. mynd). 

Umræður 

Laxveiðin var slök á vatnasvæði Flekkudalsár árið 2012.  Veiðin jókst að vísu frá 2011 en þá 

var veiði einnig afar lítil.  Við talningar á laxgengd í fjölmargar íslenskar ár hefur komið fram 

marktækt samband á fjölda laxa sem gengur í árnar og þess fjölda sem veiðist (Ingi Rúnar 

Jónsson o.fl. 2008).  Því má gera ráð fyrir að í flestum tilfellum endurspegli laxveiðin 

laxgengd í ána.  Í Flekkudalsá tók nýr leigutaki við ánni árið 2011 og talið er að veiði hafi 

verið minna stunduð í ánni þessi ár en áður hefur tíðkast (Sveinn Gestsson, munnlegar 

upplýsingar) og veiðin árin 2011 og 2012 gefi því hugsanlega ekki sömu mynd af 

laxagöngum og í fyrri tíð.  Afar æskilegt væri að þekkja veiðihlutfall laxa sem gengur hverju 

sinni inn á vatnasvæði Flekkudalsár.  Á þann hátt mætti meta hrygninguna hverju sinni í ánum 

út frá þekktu veiðihlutfalli og til að meta hvort veiðinýting á vatnasvæðinu væri sjálfbær.  

Algengt er að 50 - 60% smálaxagöngunnar veiðist að meðaltali og 70 - 80% stórlaxa, m.a. í 

nágrannaánni Krossá á Skarðsströnd.  Á vatnasvæði Flekkudalsár eru hins vegar stór svæði 

friðuð fyrir allri veiði, bæði í Flekkudalsá, þar sem ekkert er veitt á um 11 km kafla ofan við 

Hallstaði, og í Tunguá, en þar er ekki veitt á um 6 km kafla ofan við Örtugadalsgil (Sigurður 

Már Einarsson og Ásta Kristín Guðmundsdóttir 2013).  Veiðihlutfall í Flekkudalsá kann því 

að vera lægra en þekkist frá öðrum ám (Sigurður Már Einarsson o.fl. 2013). 

     Árið 2012 einkenndist hins vegar almennt af miklum veiðisamdrætti.  Veiðin var 39% 

minni en 2011 og 16% undir meðalveiði áranna 1974 - 2012 (sótt á vef Veiðimálastofnunar 6. 

maí 2013 og einkenndist af mjög slökum smálaxagöngum en stórlax skilaði sér í svipuðu 

hlutfalli af árgangastærð og undanfarin ár.  Laxveiðin á vatnasvæðinu er hverju sinni háð 

tveimur meginþáttum, þ.e. seiðaframleiðslu ánna og afföllum laxins í sjávardvölinni.  

Rannsóknir á hreistursýnum sýndu að sá lax sem skilaði sér sumarið 2012 var að uppistöðu 

klakárgangar frá 2007 og 2008.  Rannsóknir á seiðaframleiðslu á vatnasvæði Flekkudalsár 

hafa almennt leitt í ljós góða nýliðun og þéttleika í eldri aldurshópum seiða undanfarin ár.  

Komið hafa fram hámarktæk tengsl seiðamagns í ám eins og Krossá, Þverá og Norðurá við 

magn laxa sem skila sér í laxveiðina og virðist mat á seiðavísitölu í seiðamælingum geta haft 

spágildi um endurheimtur viðkomandi árganga í veiði (Ásta Kristín Guðmundsdóttir o.fl. 

2012b, Sigurður Már Einarsson o.fl. 2013).  Rannsóknir á seiðaframleiðslu Flekkudalsár 

bentu því ekki til að laxagöngur ættu að minnka inn á vatnasvæðið 2011 og 2012.  Á hinn 

bóginn kom fram að árslax úr sjó í Flekkudalsá árið 2012 var smár og var það sammerkt með 

laxveiðinni á landsvísu 2012.  Rannsóknir á hreistursgagnaröð úr Norðurá í Borgarfirði 1988 - 

2012 (Ásta Kristín Guðmundsdóttir o.fl. 2012b) leiddi í ljós hámarktækt samband við vöxt 

unglaxa frá gönguseiðastigi að fyrsta sjávarvetri við laxveiði.  Þessar rannsóknir eru studdar 

af svipuðum athugunum í norskum og skoskum ám (Friedland o.fl. 2000, Friedland o.fl. 

2009) þar sem fram kom að mikill vöxtur unglaxa fyrsta sumarið og haustið í sjávardvöl 

laxins skilaði auknum endurheimtum laxa úr sjó.  Vöxtur laxa sem skilaði sér í Norðurá 2012 

var sá versti á fyrrgreindu tímabili og í Þverá var sjávarvöxtur laxa í hreistursýnum áþekkur.  

Svipaðar niðurstöður komu fram við rannsóknir á hreistursýnum úr Flekkudalsá.  Lélegur 

vöxtur laxa í sjávardvölinni sem skýrist væntanlega af fæðuskorti á beitarsvæðum laxins er 

því líklega ein stærsta orsök lélegrar veiði í Flekkudalsá og öðrum íslenskum ám sumarið 

2012. 

     Seiðavísitölumælingar á vatnasvæði Flekkudalsár sýna að seiðamagn hefur aldrei mælst 

hærra en undanfarin ár.  Nýliðun fór að aukast frá árinu 2002, sennilega vegna aukinnar 

hrygningar inn á búsvæði árinnar, og aukin nýliðun hefur skilað sterkari árgöngum seiða en 

áður.  Búsvæði árinnar framleiða því nú mun meira en á níunda og tíunda áratugnum auk þess 

sem búsvæði sem standa undir laxaframleiðslu hafa stækkað í kjölfar þess að lax er farinn að 

hrygna í mun meira mæli á efri hluta Flekkudalsár og í Tunguá.  Framleiðsla vatnasvæðisins á 

laxaseiðum hefur því vaxið umtalsvert og laxastofninn er því mun sterkari en á fyrri hluta 

tímabilsins. 

     Í lögum um lax – og silungsveiði er markmiðið að nýting fiskstofna í fersku vatni sé 

sjálfbær, þ.e. að ekki sé gengið á nýliðunargetu stofna með veiðum.  Í raun er stjórnun á 

veiðum veigamesta aðgerðin sem fær er, til að hafa áhrif á veiðihlutfall í ám.  Það á ekki síst 

við um íslenskar aðstæður þar sem umhverfi er almennt lítt snortið af mannlegum athöfnum. 

Jafnframt þarf að huga að því að viðhalda og vernda búsvæði og vatnsgæði.   

Þakkarorð 

Veiðifélagi Fellsstrandar er þakkað gott samstarf. 

Töflur 

 
Tafla 1.  Veiðin í Flekkudalsá árið 2012.  

 
Lax Bleikja Urriði 

Veiði 132 0 13 

Sleppt 6 0 0 

Afli 126 0 13 

  
Tafla 2.  Laxveiðin í Flekkudalsá árið 2012, skipt eftir kyni og sjávaraldri. 

Ár í 

sjó 

Hængar Hrygnur Samtals hlutfall 

eftir 

sjávaraldri fjöldi meðalþ % fjöldi meðalþ % fjöldi meðalþ 

1 72 2,09 59,3 49 1,84 40,7 121 1,99 91,7 

2 6 4,92 54,5 5 5,32 45,5 11 5,10 8,3 

Alls 78 2,31 58,9 54 2,16 41,1 132 2,25 100 

 

Tafla 3.  Aldurssamsetning og kynjahlutfall laxa í laxveiðinni 2012. 

Ferskvatn 
1 ár í sjó 2 ár í sjó 

Fjöldi % 
Hæ Hr Ókg Samt Hæ Hr Ókg Samt 

1 0 0 0 0 0 0 0 0 0 0,0 

2 1 0 0 1 0 0 0 0 1 1,7 

3 7 8 11 26 2 1 0 3 29 50,0 

4 9 7 9 25 0 1 0 1 26 44,8 

5 2 0 0 2 0 0 0 0 2 3,4 

6 0 0 0 0 0 0 0 0 0 0,0 

Samt 19 15 20 54 2 2 0 4 58 100,0 

% 93,1 6,9 
 

0,0 

Tafla 4.  Uppreiknaður fjöldi laxa eftir klakárgöngum í laxveiðinni 2012. 

Ár 1. hrygning 2. hrygning Samtals % 

2006 7 0 7 5,3 

2007 64 0 64 48,5 

2008 59 0 59 44,7 

2009 2 0 2 1,5 

Samtals 132 0 132 100,0 

 

Tafla 5.  Seiðavísitala laxfiskaseiða (N/100 m
2
) í Flekkudalsá 5. september 2012 

Stöð Svæði 
Lax Urriði 

0+ 1+ 2+ 3+ 4+ Alls Alls 

1 176 0,6 3,4 8,0 1,7 0,0 13,6 0,8 

2 256 14,8 6,3 3,5 0,8 0,0 25,4 1,1 

4 211 11,8 10,3 1,1 2,9 0,6 24,6 0,0 

5 175 9,7 15,7 5,0 1,3 0,0 40,3 0,0 

6 159 18,2 5,5 9,2 4,6 0,0 36,7 0,0 

7 218 17,4 11,7 6,2 2,8 0,0 22,1 0,3 

 
1195 12,1 8,8 5,5 2,3 0,1 27,1 0,4 

Tafla 6.  Seiðavísitala laxa á vatnasvæði Flekkudalsár 1986 til 2012. Rannsóknir fóru ekki fram árið 2005.  

Ár 
Lax seiðavísitala/100m

2
 

0+ 1+ 2+ 3+ 4+ 5+ Alls 

1986 0,0 3,0 1,9 0,3 0,3 0,1 5,6 

1987 0,1 1,2 5,4 0,4 0,0 0,0 7,1 

1988 0,6 3,0 2,0 1,6 0,0 0,0 7,3 

1989 1,1 0,8 2,3 0,5 0,5 0,0 5,2 

1990 2,2 1,0 1,6 1,1 0,2 0,0 6,1 

1991 1,9 2,0 0,2 0,3 0,5 0,0 5,0 

1992 2,8 4,6 3,2 1,5 0,2 0,1 12,4 

1993 2,3 3,8 3,1 0,8 0,0 0,0 10,0 

1994 2,4 2,8 5,2 1,7 0,2 0,0 12,3 

1995 1,6 2,8 2,7 2,1 0,1 0,0 9,1 

1996 0,0 1,8 1,9 1,4 0,6 0,0 5,7 

1997 1,1 2,5 1,5 0,8 0,2 0,0 6,2 

1998 0,2 4,1 2,7 0,5 0,1 0,0 7,5 

1999 1,8 2,6 2,5 0,3 0,0 0,0 7,3 

2000 0,4 5,0 2,6 1,0 0,0 0,0 8,9 

2001 0,7 1,6 2,2 1,4 0,0 0,0 5,9 

2002 3,8 4,3 2,0 1,3 0,0 0,0 11,4 

2003 8,7 7,3 2,7 0,9 0,1 0,0 19,7 

2004 4,1 8,8 3,5 0,9 0,0 0,0 17,3 

2005 
       

2006 4,3 7,3 6,0 2,1 0,0 0,0 19,7 

2007 5,0 6,3 2,1 0,6 0,0 0,0 14,0 

2008 9,4 9,9 5,7 1,4 0,2 0,0 26,6 

2009 8,6 9,3 7,0 2,1 0,2 0,0 27,2 

2010 5,4 14,7 4,9 3,0 0,0 0,0 28,0 

2011 5,1 10,7 8,7 1,5 0,0 0,0 26,1 

2012 10,6 9,2 5,6 2,2 0,1 0,0 27,1 

Meðaltal 3,2 5,0 3,4 1,2 0,1 0,0 13,0 

Max 10,6 14,7 8,7 3,0 0,6 0,1 28,0 

Min 0,0 0,8 0,2 0,3 0,0 0,0 5,0 

